
Dan itoe waktoe soeda bikin betoel madapnja soeda betoel dan sampe bae itoe malem Siauw Hong bersama anak nja pegi menginap di itoe tempat tenga malem dapat denger ada soewara riboet pegi melongok liat ada Gie Go ijong To Taij Hoe di atas poenja orang lagi toengang koeda lagi djalan mendatangin.

Dan Hoe Ke poenja dalem hati berpikir di sini ada Taij pek kong apa ada datang di sini selagi berpikir begitoe datang itoe Taij pekkong dengan pangikoetnja berkata H! ini tana Ho Hauw tjoe poenja Hong Soeij, Siauw Bouw (Siauw Hong) angkauw siapa orang barani paksa ambil Ho Houwtjoe poenja tempat tjepat angkat kasi keloewar.

Dan SIAUW HONG dari dalam goeboek itoe menjaoet koewat koewat berkata hamba poenja pikiran djoega ini tana boekan orangtoewa hamba poenja Redjeki dari itoe hamba menginap di sini maoe taoe lamatan nja kaloe boekan hamba poenja orang toewa poenja oentoeng bae hamba mengala sadja, kasi pada HO HAUW TJOE.

Dan itoe Taij Hoe (Tian Sin) di atas koeda berkata lagi ia kami ingat angkauw orang kaja tida tamaha, tjoema angkauw tiada bisa toeroet Ho Hauw Tjoe poenja perdjalanan oehouw boeat tanam orang toewanja dan kami bole oondjoekin di laen tempat sadja satoe tana jang bae boeat kasi angkauw.

Abis berkata-kata lantas ilang dan sampe Siang. Siauw Hong Bapa anak tjepat poelang bilangin pada itoe Sian Seng Hong Soei dari semalem soeda ada begitoe roepa djangan kita ambil Ho Ilouw Tjoe poenja tempat bae tjepat oeroek Combali begimana jang soeda. Tapi dengar nama tiada kanal jang mana Ho Hauw Tjoe.

Koetika itoe satoe hari Hong Soij Sian Seng dengan sindiri-nja pegi djalan-djalan sampe di satoe kampoeng katimpa oedjan pegi mampir di waroeng nasi menoempang beranti dapat denger di belakang- ada satoe anak moeda lagi bitjara oleh toekang waroeng nasi.

